
2026, vol. 9, issue 7. 

ANNOTATSIYA 
Mazkur maqolada O‘rta Osiyoning diniy-monumental me’morchiligi Namangan viloyatida 

joylashgan Qirqhujra va Uchtepa-Buloqmozor arxeologiya yodgorliklari ma’lumotlariga asoslangan 
holda ko‘rsatib berilgan. Er. avv. V–IV asrlar bilan davrlashtirilgan Qirqhujra yodgorligida olib 
borilgan qazish ishlari jarayonida shahar shahristoni markazida baland tepalik usti tekislanib, ustiga 
paxsadan baland platforma qilinganligi aniqlandi.  

Kalit so‘zlar: O‘rta Osiyo, monumentlar inshootlar, me'morchilik, arxeologiya 
yodgorliklari, Qirhujra, Uchtepa-Buloqmozor, qazishmalar, olov, xristianlik, buddizm.   

  
Шукрулло Насриддинов, 

старший преподаватель Наманганского  
государственного университета, 

Дилшод Тухтасинов, 

доктор философии по историческим наукам (PhD) 

 
О НЕКОТОРЫХ ОСОБЕННОСТЯХ РЕЛИГИОЗНО-МОНУМЕНТАЛЬНОЙ 

АРХИТЕКТУРЫ ЦЕНТРАЛЬНОЙ АЗИИ 
 

АННОТАЦИЯ 
В данной статье на основе данных археологических памятников Кирхуджры и 

Учтепа-Булокмозора, расположенных в Наманганском регионе, представлена религиозная и 
монументальная архитектура Центральной Азии. В ходе раскопок памятника Кирхуджра, 
датируемого V–IV веками до н.э., было обнаружено, что в центре города был выровнен 
высокий холм, на котором была построена платформа, более высокая, чем пакша. 

ON SOME FEATURES OF RELIGIOUS AND MONUMENTAL ARCHITECTURE 

IN CENTRAL ASIA 
 

ABSTRACT 
This article presents the religious and monumental architecture of Central Asia, based on 

archaeological data from the Kirkhudzhra and Uchtepa-Bulokmozor sites in the Namangan region. 
Excavations at the Kirkhudzhra site, dating from the 5th to 4th centuries BC, revealed a high mound 
leveled in the center of the city, on which a platform higher than the paksha was built.  

Index Terms: Central Asia, monuments, structures, architecture, archaeological sites, 
Kirkhudzhra, Uchtepa-Bulokmazar, excavations, fire, Christianity, Buddhism.  

  
Dolzarbligi: 
O‘rta Osiyo diniy monumental inshootlari paydo bo‘lishi va shakllanishi ko‘plab 

tadqiqotchilar e’tibor markazida bo‘lib kelgan. 1940-yillaridan boshlab bir qancha diniy 
me’morchilik namunalarining topilishi bu boradagi bahs-munoazaralarni kuchaytirgan. O‘rta 
Osiyoda qadimdan diniy erkinlik bo‘lganligini, shahar va qishloqlar aholisining turli dinlarga 
e’tiqod qilib kelishganligi o‘z isbotini topsada, ammo tadqiqotchilar arxeologik qazuv ishlari 
jarayonida aniqlangan diniy monumental inshootlarni qaysi dinga taalluqli ekanligini aniqlashda  
ko‘pincha ikkilanib qolishganlar. Faqatgina buddizm, nestorianlik e’tiqodiga mansub diniy 
inshootlar bundan mustasno bo‘lib, ularning qurilishidagi o‘ziga xoslik, anjom, bezaklari bilan 
shubhaga hojat qoldirmaydi. Bu borada O‘rta Osiyoda nisbatan ta’siri kuchli bo‘lgan mahalliy diniy 
oqimlar borasida turli qarashlar mavjud. O‘rta Osiyoning hududida bir qancha otashparastlikka oid 
diniy monumental inshootlar o‘rganilgan bo‘lsada, ular orqali Zardushtiylik e’tiqodi ibodatxonalari 
rivojlanishi kuzatilmasdan qolib kelgan. Bunda asosiy sabab manbalar va arxeologik 
ma’lumotlarning o‘zaro uyg‘unlikda olib borilmaganligidir. 

Mavzuning oʻrganilganlik darajasi: 
Zardushtiylik e’tiqodiga oid ko‘plab izlanishlarda, mazkur din vakillarining diniy me’moriy 

inshootlarining tuzilishi haqida ma’lumotlar keltirilgan. Jumladan, er.avv. V asrda yashagan 
Gerodot bu haqda yozib o‘tib, “...ular ibodatxona ham, haykallar xam, otashdonlar ham 
qurishmaydi” deb aytib o‘tadi [1]. Keyingi davrda etnografik ma’lumotlarni ham jalb qilgan holda 
izlanishlar olib borgan M. Boysning yozishicha zardushtiylik dini ilk paydo bo‘lish jarayonida diniy 
amallar ochiq joyda baland qoyalar ustida yoki maxsus joylarda amalga oshirilgan [2]. Demakki, 
dastlabki davrda diniy amallar bajarish uchun yopiq maxsus inshootlar qurilmagan. Baland 
tepaliklardagi muqaddas olov uchun qilingan maxsus joy keyingi davrda ibodatxonalarning paydo 
bo‘lishiga sabab bo‘lgan bo‘lishi mumkin. Ahamoniylar davriga kelib esa haykallar qurish, 
xudolarni tasvirlash urf bo‘ladi. Manbalarda keltirilishicha, Ahamoniylar sulolasi hukmdori Kir 
tomonidan Zeleda barpo etilgan ibodatxona devor bilan o‘rab olingan usti ochiq sun’iy baland 
qilingan joy ko‘rinishida bo‘lgan [2]. Faqatgina arshakiylar davriga kelibgina muqaddas 
otashdonlarda olov yonib turuvchi ibodatxonalar qurila boshlangan.   

Tadqiqot natijalari: 
Eramizning I asrlarida yashagan Strabon bo‘lsa, zardushtiylarning ibodatxonalaridagi ibodat 

jarayonlari haqida ma’lumot keltiradi [3]. Bu mazkur davrga kelib, ibodatxonalar qurish urf 

bo‘lganligi, ularda otashdonda muqaddas olov yonib turganligini ko‘rsatadi. M. Boys Ahamoniylar 
va keyingi davrda ibodatxonalarda Otash ham ikki xil bo‘lganligini qayd etadi [2]. “Otashi Aduran” 
– “Olovlar Olovi”deb nomlangan otash nisbatan kichikroq bo‘lib, u turli ijtimoiy toiflarning 
o‘choqlaridagi olovlaridan yondirilgan. “G‘alaba Olovi” – “Otashi-Varaxron” yoki “Otashi 
Baxrom” deb nom olgan otash yirik ibodatxonalarda yonib turib, uni ikkinchi darajali ibodatxonalar 
olovlarini maxsus amallarda tozalash orqali yoqilgan.  

Asosiy qism: 
Arxeologik materiallarga to‘xtaladigan bo‘lsak, yuqorida ta’kidlanganidek, Markaziy Osiyo 

hududida bugunga qadar bir qancha ibodatxonalar qazib o‘rganilgan. Jumladan, Panjikent, 
Yerqo‘rg‘on, Poykend, Jartepa, Chilonzor Oqtepasi, Qizlartepani kabilarni ko‘rsatish mumkin, 
biroq ularniing aynan qaysi dinga tegishli ekanligi borasida aniq fikrlar yo‘q. Jumladan, Panjikent 
ibodatxonalarini o‘rgangan G. V. Shkoda ibodatxonani muqaddas olovga e’tiqod bilan bog‘lash 
bilan birga devorlardagi betakror tasvirlarga ko‘ra moniylik dini bilan uyg‘unlashgan mahalliy din 
bo‘lishi ham mumkinligini qayd etgan [4].  

Jartepa ibodatxonasini o‘rgangan A. E. Berdimurodov va M. Samibayevlar ham mahobatli 
inshootni aynan qaysi din vakillari yoki qaysi xudoga bag‘ishlab qurilganligi haqida yakuniy 
fikrlarni keltirmaganlar [5]. Mualliflar dastlabki tadqiqotlarida olov ibodatxonalari bilan bog‘lashga 
harakat qilishgan bo‘lsa, A. E. Berdimurodov keyingi davrdagi tadqiqotlarida ibodatxonaning 
Darg‘om kanali boshlanishida joylashganidan kelib chiqib, Taxti-Sangin ibodatxonasi kabi suv 
xudosiga bag‘ishlangan bo‘lishi mumkin deydi [5). Jartepa ibodatxonasi o‘zining tuzilishiga ko‘ra 
Panjikent ibodatxonasidan farq qilib, asosida to‘rt burjli inshoot turadi. Keyingi qurilish davrlarida 
asosiy binoga qo‘shimcha xonalar qurilib borgan. Bunday tartibga ko‘ra, mualliflar I–III qurlish 
davri binosini ibodatxona bo‘lganligiga ham shubha bilan qaralgan [5]. Biroq, agarda, 
otashparastlik dini vakillarining muqaddas otashgohdan chiqqan kulni ham iflos qilmaslik uchun 
maxsus joyda saqlashini e’tiborga olsak, turar-joyni ibodatxonaga aylantirilishi haqiqatdan yiroqligi 
oydinlashadi.  

Bu borada Poykend ibodatxonalari o‘rganilishi yanada bahsli bo‘lib, bugungi kungacha 
ishlar umumiylashtirilib yakuniy xulosalar qilinmagan [6]. Shu sababli ham xulosalarni 
hisobotlardan olingan natijalar yordamidagina aytish mumkin xolos. 

O‘rta Osiyo diniy me’moriy majmualarini o‘rganishga katta hissa qo‘shgan yana bir 
mutaxassis R. H. Sulaymonov Yerqo‘rg‘on ibodatxonasi misolida butun O‘rta Osiyo diniy 
monumental inshootlarini tahlil qilishga muvaffaq bo‘lgan [7]. Shu asosda ularni bir necha 
guruhlarga ajratishga muvaffaq bo‘ladi. Biroq, R. H. Sulaymonov ushbu tiplarga ajratish jarayonida 
yirik shahar ibodatxonalari va shaharlar tashqarisidagi diniy inshootlarni alohida guruh qilishni 
e’tibordan chetda qoldiradi. Bunday jihat ularning asosiy xususiyatlaridan biridir, zero shahar 
tashqarisidagi ibodatxonalarda mudofaa imkoniyatlari birinchi o‘rinda turgani bois, to‘rt burjli bino 
asosiy o‘rinda turib qolgan binolar uning atrofida shakllanadi. Bunday holatni Jartepa, Chilonzor 
Oqtepasi, Xontepa kabi diniy-me’moriy inshootlar tuzilishida ham ko‘rish mumkin [8] (1-rasm.).  

Toshkent vohasida o‘rganilgan Chilonzor Oqtepasi o‘rganilishida ham xuddi shu fikr 
ustuvor bo‘lib, tadqiqotchi dastlabki izlanishlarida ushbu inshootni din bilan bog‘liqligini ham 
ishonch bilan yozmasdan “ibodatxona” so‘zini qo‘shtirnoq ichida keltiradi [9]. Faqatgina keyingi 
tadqiqotlarida ushbu mahobatli inshoot yashash uchun mos kelmasligiga va topilmalariga asoslanib 
diniy me’moriy inshoot deb yakun fikrni aytadi [10]. Shuningdek, ushbu diniy me’moriy inshootni 
ajdodlar ruhiga e’tiqod qilish bilan bog‘laydi. Farg‘ona vodiysida Qizlartepa ibodatxonasi bu 
borada istisno bo‘lib, qazish ishlari davomidayoq monumental inshoot din bilan bog‘liqligiga 
ishonch hosil qilingan [11]. 

Keyingi davrda olib borilgan tadqiqotlar O‘rta Osiyoda Zardushtiylik ibodatxonalarining 
shakllanishiga oid muhim ma’lumotlar berdi. Jumladan, Qirqhujra yodgorligida aniqlangan diniy-
monumental kompleks bu borada dastlabki bosqich bo‘lishi mumkin. Namangan viloyati Pop 
shaharchasi yaqinida, Sirdaryo bo‘yida joylashgan Qirqhujra yodgorligi mutaxassislar tomonidan 
er.avv. VI–IV asrlar bilan davrlashtirilgan [12].  

2013-yilda boshlangan arxeologik qazishma ishlari davomida mazkur yodgorlikda Farg‘ona 
vodiysidagi eng qadimiy shahar markazlaridan biri ochilib, uning o‘ziga xos mudofaa inshootlari, 
diniy-monumental inshootlari o‘rganildi. Shahar uch qismdan iborat bo‘lib, biz e’tibor qaratgan 
diniy monumental inshoot shaharning 2-shahriston hududida joylashgan. 2-shahriston hududining 
katta qismi bahor faslida Olmossoyning toshqinlari bois yuvilib ketgan bo‘lsada, markaziy qismi 
yaxshi saqlangan [13]. Mazkur markaziy qismda baland tepalik joylashib, arxeologik qazish ishlari 
davomida bu yerda monumental inshoot qoldiqlari aniqlangan. Inshoot ochiq holatda bo‘lib, yonlari 
paxsadan, pog‘ona-pog‘ona shaklida mustahkamlangan. Bu o‘z navbatida zikkurat ko‘rinishidagi 
diniy-monumental inshoot degan xulosaga kelishga imkon beradi [14]. Inshootning yuza qismi 
qalin paxsa quyish orqali tekislangan. Ibodatxonaga chiqish joyi sharqiy tomonda joylashgan. Paxsa 
yuza ustida kengligi, 44x25 sm (2) va 54x26 sm (2) o‘lchamdagi to‘rtburchaksimon, ichki va yon 
qismlari loy bilan suvalgan 4 ta otashgohlar qurilgan. Otashgohlarni yonida maydo shag‘al 
toshlarda maxsus joy yasalgan. Otashgohlar bir necha yillar davomida foydalanilgan bo‘lib, ishdan 
chiqqanlari loy bilan yopilib, yangilari yasalgan. Bu kabi otashgohlardan 4 ta topilib, barchasining 
ichki qismi kullardan tozalangan. Otashgohlar er.avv I asrlar bilan davrlashtirilgan.  

Otashgohlardan g‘arbda 2,40x2,30 o‘lchamdagi, chuqarligi 1,30 m ga yetuvchi maxsus o‘ra 
joylashgan bo‘lib, ichki qismi toza kul va turli chiqindilar bilan to‘ldirilgan. Kul o‘raning yuqori 
qismida sopol siniqlari, hayvon suyaklari va qandaydir amallarda foydalanilgan bug‘u shoxlari ham 
yig‘ib olindi. Sopollarning asosiy qismi qo‘lda tayyorlangan bo‘lib, ichki qismida mato izlari ham 
uchraydi. Sopollar jamlanmasining tahlili ularni er.avv. II-I asrlar bilan davrlashtirish imkonini 
bergan [15]. Yuqoridagi bug‘u shoxi uzunligi 25 sm bo‘lib, dimetri 5 sm yuqori va pastgi qismlari 
o‘tkir tig‘li qurol yordamida kesib tekislangan. Arxeologik qazish ishlarining dastlabki davridayoq 
mazkur inshoot qandaydir diniy amallar bilan bog‘liq ekanligi haqidagi xulosalarga kelingan. 

Bu kabi ochiq baland joyga qurilgan diniy inshootlar O‘rta Osiyo hududida bir necha 
yodgorliklarda o‘rganilgan. Jumladan, Shimoliy Baqtriyada Pshaktepa, Pachmaktepa, Xorazm 
vohasidagi Ko‘zaliqir [15] yodgorliklarida. Yerqo‘rg‘onda ham ochiq joyda baland tagkursi ustida 
muqaddas olov yonib turgan inshoot mavjud bo‘lganligi haqida ma’lumotlar bor [16]. Mazkur 
masalaga yanada oydinlik kiritish maqsadida Qirqhujra yodgorligida ochilgan monumental 
inshootning materiallari qayta ishlandi, shuningdek, yuqoridagi manbalar va M. Boys tadqiqotlari 
ma’lumotlari bilan taqqoslab ko‘rildi. Natijada, mazkur o‘ziga xos inshoot zardushtiylik e’tiqodiga 
oid ibodat o‘tkaziluvchi joy bo‘lishi mumkinligi aniqlashdi. Inshootning yodgorlik markazida 
joylashib, unga chiqish quyosh chiqish tomondaligi, paxsa tagkursi yuzasida otashgohlarning 
mavjudligi, shuningdek, kul saqlash uchun maxsus o‘ra qilinganligi mazkur fikrimizni asoslashi 
mumkin. Ushbu xususiyatlar M. Boys ta’kidlaganidek, zardushtiylarning ochiq osmon ostidagi 
baland joyga qilingan dastlabki diniy amallar bajariluvchi joyga mos keladi [17]. 

Qirqhujra diniy inshootida qayd etilgan diniy inshootning baland tagkursi ustida joylashuvi, 
unga chiqishning sharqiy tomondanligi, kul saqlash o‘rasi kabi qurilish qismlari keyingi davrda 
rivojlanib o‘zgarib borsada, o‘zining asosiy vazifasini yo‘qotmagan. Mazkur an’anlarning 
o‘zgarmasdan qo‘llanib kelinishini O‘rta Osiyo hududida ochilgan shahar va shahar tashqarisidagi 
bir qancha ibodatxonalarda ko‘ramiz. Jumladan, shaharda joylashgan Panjikent, Yerqo‘rg‘on, 
Poykend, Jartepa, Robinjon ibodatxonalari ham baland tagkursi ustiga barpo etilgan. Nisbatan 
qadimiyroq bo‘lgan Yerqo‘rg‘on ibodatxonasining markaziy qismi xom g‘ishtlardan qilingan 
tagkursi ustida bo‘lsa, Xontepa, Poykend, Panjikent (birinchi ibodatxona) ibodatxonalari 
tagkursilari paxsa va paxsa bloklardan barpo etilgan.  

Panjikent ikkinchi ibodatxonasi tagkursisi o‘ziga xos bo‘lib, dastlab xom g‘ishtlardan devor 
terilib, so‘ngra oraliq shag‘al aralashtirilgan tuproq bilan to‘ldirilgan. “Otashi Aduran” va “Otashi 
Varaxran” alohida ajralgan Panjikent ibodatxonalari yirik shaharlardagi ibodatxonalarning 
mukammal ko‘rinishi deyish mumkin. Yirik shaharlardan tashqarida joylashgan Jartepa, Qizlartepa, 
Chilonzor Oqtepasi, Xontepa ibodatxonalarida ham bunday an’analar namoyon bo‘ladi. Ya’ni, 
ularning barchasi paxsdan qurilgan tagkursilar ustida joylashgan, biroq ularning barchasida kul 
saqlash uchun mo‘ljallangan maxsus o‘ralar bugungacha aniqlanmagan yoki mavjud bo‘lmagan. 

Faqatgina Yerqo‘rg‘on ibodatxonasining g‘arbida maxsus joyga kul tashlanib yuzasi suvab kelingan 
[18].  

Uchtepa-Buloqmozor majmuasida dastlabki tadqiqot ishlari 1963-yilda A. Asqarov 
tomonidan olib borilgan. Yodgorlik to‘g‘risidagi keyingi ma’lumotlarni A. Asqarovga tayangan 
holda M. Isomiddinov o‘z hisobotlarida qayd etgan (19). Hisobotda yodgorlik Uchtepa-2, O‘rtatepa 
yoki Nuralitepa nomlari bilan ham nomlanishi, o‘sha vaqtda tepalik deyarli yumaloq shaklda bo‘lib, 
shimoldan janubga 40 m, sharqdan g‘arbga 30 m, balandligi 5 m bo‘lganligi to‘g‘risida ma’lumot 
berilgan (20). 

2019-yildan yodgorlikda tadqiqot olib borish, ularni davriy sanalarini, strukturasi va 
vazifasini aniqlashtirish maqsadi A. Asqarov boshchiligida keng ko‘lamli arxeologik qazuv ishlari 
boshlandi. Arxeologik qazishmalar natijasiga ko‘ra, yodgorlik to‘rt pog‘ona (terassa)li inshoot 
bo’lganligi aniqlandi. Qazishma maydonidan 30 ta xona o‘rni ochilib, ularning ko‘pchiligini 
tarkibida altar-o‘choqlar, tosh altarlar, 7 ta skelet qoldiqlari (dastlabki xulosalarimizga ko‘ra, 
qabrlardagi jasadlar 1 tasi erkak kishiga qolganlari esa, ayol kishiga tegishli bo‘lgan) va 2 ta hayvon 
suyaklari aniqlandi. Kuzatuvlarga ko’ra, inshootga kirish shimol tomondan bo‘lib, u ibodatxonaga 
kirish eshigi nuqtasidan yuqoriga kengayib borgan pandus-koridor sifatida obyektning markaziy 
zali tomon yo‘naltirilgan. Uning uzunligi 7,5 metr va eni o‘rtacha 70 sm ni tashkil qiladi. O‘z 
davrida ushbu pandus-koridor hozirgi saqlangan holatidan ham uzun bo‘lgan. 

Aynan shu joyda pandus-koridordan sharqqa tomon zich qilib mayda tosh terilgan yo‘lakcha 
boshlanadi. Yana shu nuqtada tosh terilgan yo‘lakcha shimolga va janubga tomon ajraladi. Uning 
shimoliy tarmog‘i orqali obyektning shimoliy xonalariga kirilgan. Janubiy tarmog‘i esa obyekt 
markaziy zalining g‘arbiy devori osti bo‘ylab janub tomon ketgan. Janub tomonga yo‘naltirilgan 
tosh terilgan yo‘lakchaning uzunligi 9,30 metr, kengligi 70 sm. Tosh yo‘lakcha adog‘ida 1-raqamli 
markaziy zalga eshik ochilgan. 

Markaziy zal to‘g‘ri to‘rtburchak shaklida, maydoni uzunasiga (shimoldan janubga) o‘rtacha 
12,15 metr, kengligi (g‘arbdan sharqqa) 5,65 metrni tashkil qiladi, ya’ni markaziy zal 12,15x5,65 m 
o‘lchamda. Markaziy zal devorlarining qalinligi (shimoliy va sharqiy) 80 sm, (janubiy va g‘arbiy) 
50 sm. Markaziy zal maydonining markazida   bosh altar-o‘choq joylashgan. Markaziy zalga olib 
kiruvchi eshik qarama-qarshisiga to‘g‘rilab, uning sharqiy devoridan ibodatxona sharqiy sektoriga 
o‘tuvchi eshik ochilgan. Ikki eshik oralig‘iga markaziy zalning birinchi bosqich davri bosh altar-
o‘chog‘i joylashtirilgan. Afsuski, arablar (Qutayba ibn Muslim boshchiligidagi qo‘shinlar – 
tadqiqotchi) bosqini davrida bu bosh altar-o‘choq-otashkada buzilib ketgan, uning o‘rni va tevarak 
atrofida jangda xalok bo‘lgan aholi vakillari, tahminimizga ko‘ra ayollar jasadlari o‘z holicha dafn 
etilgan, bosh altar-o‘choqning faqatgina kulxonasi (№6) saqlanib qolgan xolos. Bunday xulosaga 
kelish uchun butun yodgorlik hududi bo‘ylab arablar bosqini vaqtidan keyingi davrlarga oid 
topilmalar aniqlanmadi. 

Xulosa: 
Bugungi kunda O‘rta Osiyo hududida arxeologik qazuv ishlari davomida o‘rganilgan 

ibodatxonalar qurilish tartiblari, manbalarda tilgan olingan zardushtiylik diniy monumental 
me’morchiligi an’analarini o‘zida mujassam etgan. Bunday an’analar doimiy rivojlanib o‘zgarib, 
mukammallashib borgan. Xususan, Qirqhujra yodgorligi ibodatxonasi hali ochiq joyda bo‘lsa, 
Yerqo‘rg‘on, Poykend, Rabinjon, Panjikent va Uchtepa ibodatxonalari ulkan, hashamdor zallari 
bo‘lgan ibodatxonalar bo‘lgan. Poykend ibodatxonasida ikki otash zallari aloxida kompleks sifatida 
ajralmagan bo‘lsa, Panjikentda “Otashi Aduran” va “Otashi Varaxran” alohida kompleks bo‘lib 
ajralgan. “Kul o‘ralari” ham dastlabki davrda oddiy chuqur sifatida (Qirqhujra, Yerqo‘rg‘onda) 
bo‘lsa, Xontepada chetlari xom g‘ishtlardan terilgan ancha takomillashgan ko‘rinishda bo‘lgan.   

